
8.	 Toshkent kimyo-texnologiya universiteti
9.	 Jizzax politexnika instituti

BARQAROR MOLIYAVIY RENTABELLIK 
BANKLARNING DAROMADLILIGINI 
TA’MINLASH OMILI SIFATIDA
Umarov Davron Shavkatovich
TDIU mustaqil tadqiqotchisi

Annotatsiya. Maqolada tijorat banklarining moliyaviy barqarorligining nazariy va ilmiy asoslari tadqiq etilgan, unda bank 
daromadining o‘ziga xos jihatlari o‘rganilgan. Mavzuga oid xorijiy va mahalliy ilmiy adabiyotlarda amalga oshirilgan 
tadqiqotlar tizimlashtirilgan hamda ularga nisbatan mualliflik yondashuvlari ishlab chiqilgan. Tadqiqotlar asosida bank 
daromadlari asosida moliyaviy barqarorlikni ta’minlash yo‘nalishlarining nazariy asoslari tizimlashtirilgan.

Kalit so‘zlar: bank daromadi, foizli daromadlar, foizsiz daromadlar, moliyaviy barqarorlik.
Abstract. The theoretical and scientific foundations of the financial stability of commercial banks are studied in the article, 
and specific aspects of the bank's income are studied. Researches carried out in foreign and local scientific literature 
on the topic are systematized and author's approaches to them have been developed. On the basis of research, the 
theoretical foundations of the directions for ensuring financial stability based on bank income have been systematized.

Keywords: bank income, interest income, non-interest income, financial stability.
Аннотация. В статье изучены теоретические и научные основы финансовой устойчивости коммерческих банков, а 
также рассмотрены особенности формирования доходов банка. Систематизированы исследования, проведенные 
в зарубежной и отечественной научной литературе по теме, и разработаны авторские подходы к ним. На основе 
исследования систематизированы теоретические основы направлений обеспечения финансовой устойчивости 
на основе банковских доходов.

Ключевые слова: банковские доходы, процентные доходы, непроцентные доходы, финансовая устойчивость.

K I R I S H
Iqtisodiyot nazariyasida iqtisodiy subyektlarning asosiy maqsadi — foyda olish va moliyaviy barqarorlikni 

ta’minlash orqali o‘z faoliyatining uzoq muddatli samaradorligini oshirishdan iboratdir. Mazkur jarayonda 
moliyaviy rentabellik kategoriyasi alohida ilmiy-amaliy ahamiyatga ega bo‘lib, u xo‘jalik yurituvchi subyektlar, 
jumladan, tijorat banklarining faoliyatini baholashda eng muhim ko‘rsatkichlardan biri hisoblanadi. Rentabellik 
darajasi korxona yoki bankning resurslardan qay darajada samarali foydalanganligini, ularning moliyaviy 
boshqaruv tizimi qanchalik to‘g‘ri yo‘lga qo‘yilganini hamda investitsion qarorlarning sifatini ifodalaydi.

Tijorat banklari moliyaviy tizimning markaziy instituti sifatida iqtisodiyotda kapital aylanishi, kredit resurslarini 
taqsimlash va moliyaviy vositachilik jarayonlarida bevosita ishtirok etadi. Shu bois ularning barqaror moliyaviy 
rentabelligi — nafaqat bankning ichki boshqaruv samaradorligini, balki butun iqtisodiy tizimning moliyaviy 
sog‘lomligi darajasini belgilovchi strategik mezon hisoblanadi. Bank faoliyatida daromadlilikning o‘sishi va 
barqarorligi kapitalning aylanish tezligi, aktivlar samaradorligi hamda foizli va foizsiz daromadlar o‘rtasidagi 
mutanosiblik bilan chambarchas bog‘liqdir.

Ilmiy nuqtai nazardan qaralganda, rentabellik — bu kapital va aktivlardan olingan daromadning ularga 
sarflangan xarajatlarga nisbati bo‘lib, u iqtisodiy samaradorlikni aniqlovchi integral ko‘rsatkich sifatida 
talqin qilinadi. Moliyaviy nazariya vakillari (J. Keynes, F. Knight, G. Markowitz, M. Friedman va boshqalar) 
ta’kidlaganidek, rentabellik darajasi nafaqat iqtisodiy foydaning miqdoriy ifodasi, balki risk va tavakkalchilik 
sharoitida qabul qilinayotgan moliyaviy qarorlarning natijasidir. Shu nuqtai nazardan, tijorat banklarining 
rentabelligi risk va rentabellik o‘rtasidagi muvozanatni saqlash, diversifikatsiya siyosatini amalga oshirish va 
likvidlikni boshqarish darajasi bilan uzviy bog‘liqdir.

Tijorat banklarida rentabellik ko‘rsatkichlari bir necha yo‘nalishda tahlil qilinadi:
1. Kapital rentabelligi (ROE) — bankning o‘z mablag‘laridan foydalanish samaradorligini ifodalaydi. Bu 

ko‘rsatkich qanchalik yuqori bo‘lsa, bank aktsiyadorlari uchun investitsiya jozibadorligi shunchalik kuchli bo‘ladi.
2. Aktivlar rentabelligi (ROA) — bankning jami aktivlari hisobiga olingan sof foydani bildiradi va u faoliyatning 

umumiy samaradorligini ko‘rsatadi.

3. Foizli va foizsiz daromadlar ulushi — bankning daromad manbalari diversifikatsiyasini tahlil qilishda 
muhimdir. Foizli daromadlar kredit operatsiyalariga, foizsiz daromadlar esa xizmat haqlari, komissiyalar va 
investitsiya operatsiyalariga asoslanadi.

Tadqiqot natijalariga ko‘ra, banklarda rentabellikni ta’minlovchi asosiy omillar sifatida quyidagilar ajratib 
ko‘rsatiladi:

• moliyaviy boshqaruvning strategik yondashuvi;
• aktiv va passivlarni optimal nisbatda boshqarish;
• risklarni diversifikatsiyalash va monitoring qilish tizimini takomillashtirish;
• kapital bazasini mustahkamlash va likvidlikni boshqarishning innovatsion mexanizmlarini joriy etish.
Amaliy tajribalar shuni ko‘rsatadiki, kapitaldan oqilona va o‘z vaqtida foydalanish bank rentabelligini 

oshirishda muhim rol o‘ynaydi. Kapitalning aylanma tezligi oshgani sari, foyda hajmi ham o‘sadi va bu 
banklarning umumiy daromadlilik darajasiga ijobiy ta’sir ko‘rsatadi. Shu bilan birga, aktivlarning rentabelligi 
bankning moliyaviy faoliyatidagi risk darajasini aks ettiradi. Agar aktivlar tarkibida yuqori riskli kreditlar ulushi 
ortib borayotgan bo‘lsa, daromadlilikning o‘zgaruvchanligi ham kuchayadi. Shuning uchun banklar risklarni 
boshqarishning zamonaviy vositalarini — stress-testlash, Value-at-Risk (VaR), Basel III talablari asosidagi 
kapital yetarliligi indikatorlarini qo‘llash orqali moliyaviy barqarorlikni ta’minlashi zarur. Tijorat banklarida 
barqaror moliyaviy rentabellikni ta’minlash — bu faqat foyda olish masalasi emas, balki moliyaviy xavfsizlik, 
investitsion jozibadorlik va iqtisodiy barqarorlikni ta’minlashning kompleks jarayonidir. Shu sababli, bank 
tizimida rentabellikni oshirish strategiyasi milliy moliyaviy tizimni mustahkamlashning ustuvor yo‘nalishlaridan 
biri sifatida ilmiy va amaliy e’tiborni talab etadi.

M A V Z U G A  O I D  A D A B I Y O T L A R  T A H L I L I
Hozirgi kunda O‘zbekistonda ko‘plab davlat banklarining kapitali tarkibida davlat ulushini qisqartirish va 

shu orqali ularni xususiylashtirishga qaratilgan islohotlar nazarda tutilmoqda. Bu esa, banklarning investitsion 
jozibadorligini ta’minlashda moliyaviy rentabellikning muhim ahamiyatga ega ekanligini o‘zida ifodalab beradi.

2024-yil mart oyida Toshkentda bo‘lib o‘tgan forumda Fitch Ratings agentligi direktor o‘rinbosari Pavel 
Kaptel mamlakatimizdagi banklarni xususiylashtirish jarayonlari yuzasidan o‘zining xulosalarini bayon etdi [1]. 
Uning fikricha, davlat banklarining xususiylashtirilishi jarayonida ularning rentabellik ko‘rsatkichlarini oshirishi 
zarur, bu esa ularning jozibadorligini ta’minlashga xizmat qilib, xususiylashtirish jarayonini tezlashtirishga olib 
keladi.

Shuningdek, mamlakatimizda bank tizimining 2024-yil birinchi yarim yilligidagi sof foydasi 5,5 trln so‘mni 
tashkil etgan bo‘lsa-da, bu ko‘rsatkich 2023-yilning shu davriga nisbatan 10 foizga yoki 560 mlrd so‘mga 
kamayganligini qayd etish lozim. O‘tgan yilga nisbatan sof foydasi oshgan banklar orasida davlat banklari ulushi 
mavjud bo‘lsa-da, ularning soni kichikligicha qolmoqda. Jumladan, Biznesni rivojlantirish banki 2024-yilning 
yarim yilligini –378,1 mlrd so‘m zarar bilan yakunlaganini ko‘rsatish mumkin [2]. Umuman olganda, moliyaviy 
zarar bilan faoliyat yuritgan banklar tarkibida ham davlat, ham xususiy banklarning mavjudligi qayd etiladi. Bu 
esa, umumiy makroiqtisodiy tendensiyalarning salbiy xususiyat kasb etayotganligini ham o‘zida aks ettiradi, 
deb o‘ylaymiz.

Prof. A. Bektemirov va boshqalar o‘zlarining tadqiqotida tijorat banklari faoliyati samaradorligini baholashga 
qaratilgan ilmiy yondashuvlarni ishlab chiqishgan [3]. Ularning fikricha, aktivlar rentabelligi (Return on Assets 
– ROA) ko‘rsatkichi bank rahbariyatining faoliyat samaradorligini ifodalasa, bank kapitali rentabelligi (Return 
on Equity – ROE) koeffitsienti bank aksiyadorlari uchun daromadlilik mezoni sifatida qaraladi. Shuningdek, 
ular bank daromadlilik ko‘rsatkichlarini quyidagi jihatlar orqali ifodalashga e’tibor qaratadilar: sof foizli 
daromadlarning jami aktivlarga nisbati, kreditlardan olingan foizli daromadlarning jami kredit qo‘yilmalarga 
nisbati, sof foizli daromadlarning jami majburiyatlarga nisbati hamda sof foizli marjaning jami aktivlarga nisbati.

S. Ziyodullaev bank aktivlarining rentabelligini baholashga qaratilgan o‘zining yondashuvlarini ishlab 
chiqishga harakat qilgan [4]. U tadqiqotlari davomida TIF Milliy bank va AT Asakabankda aktivlarning 
rentabellik darajasi rivojlanish tendensiyalarini tahlil qilgan. Uning fikricha, sof foydaning o‘sish sur’ati bilan jami 
aktivlarning o‘sish sur’ati o‘rtasidagi mutanosiblikni ta’minlashga qaratilgan chora-tadbirlarni amalga oshirish 
muhimdir. Shuningdek, banklarning investitsion faoliyati tarkibida qimmatli qog‘ozlar bilan operatsiyalar hajmini 
oshirish orqali foizli daromadlar ko‘lamini kengaytirish lozimligini taklif etadi.

Q. Hamrayev o‘zining doktorlik dissertatsiyasida investitsion fondlarning rivojlanish tendensiyalarini 
o‘rganadi. Jumladan, u fond aktivlarining rentabelligini baholashga e’tibor qaratadi. Uning fikricha, investitsion 
faoliyatda moliyaviy vositachilik sifatida banklarning roli kamayib borayotganligini ta’kidlaydi [5].

Tadqiqotlar asosida quyidagi xulosalarni shakllantirish mumkin:
Birinchidan, tijorat banklarida daromadlilik darajasining barqarorligini ta’minlash aktivlarning rentabelligi 

bilan ifodalansa, samarali moliyaviy boshqaruv natijasi esa kapital rentabelligi bilan izohlash maqsadga 
muvofiq, deb o‘ylaymiz.

Ikkinchidan, banklarning nobarqaror daromadlilik darajasi aktivlarning bir tarmoqqa to‘planib qolishi 
natijasida aktivlar rentabelligi tushib ketishi oqibatida shakllanishi mumkin.

Umuman olganda, banklarning rentabelligi turli rakurslardan baholanganida turlicha yondashuvlarni 
kuzatish mumkin. Bunda aktivlar rentabelligini oshirishda riskka tortilgan aktivlar ulushining yuqori bo‘lmasligi, 
kapitaldan foydalanishda esa uni barqaror yo‘nalishlarga sarflash kabi jihatlar muhim ahamiyat kasb etadi. 
Ushbu masalada bir qator ilmiy tadqiqotlar mavjud bo‘lib, ularning natijalari bank faoliyati samaradorligining 
ilmiy-nazariy asoslarini yanada boyitadi. Avvalo, ingliz tilida amalga oshirilgan ayrim ilmiy izlanishlarni ko‘rib 
chiqamiz.

H. Sujud va boshqalar tomonidan Livan banklarida bank innovatsion xizmatlarining bank daromadliligiga 
ta’siri o‘rganilgan [6]. Mualliflar mobil ilovalar, debet va kredit kartalar emissiyasi, bankomatlar o‘rnatilishi, 
internet-banking hamda pul o‘tkazmalari xizmatlari kabi innovatsion elementlarning bank aktivlar rentabelligiga 
ta’sirini baholaganlar. Ularning fikricha, ushbu innovatsion xizmatlarning rivojlanishi banklarning umumiy 
rentabelligini oshirib, natijada daromadlilik darajasiga ijobiy ta’sir ko‘rsatadi. Shuningdek, ular an’anaviy bank 
xizmatlariga tayanish orqali daromad olishdan ko‘ra, innovatsion xizmatlarning kengaytirilishi rentabellikning 
barqaror o‘sishiga xizmat qilishini ta’kidlaydilar.

P. Klassen va hammualliflar o‘z tadqiqotlarida banklarning daromadlilik ko‘rsatkichlarini boshqariladigan 
kapital rentabelligi (RAROC), kapital rentabelligi (ROE) va aktivlar rentabelligi (ROA) o‘zaro uyg‘unligi nuqtai 
nazaridan tahlil qilganlar [7]. Ular Du Pont modeli asosida moliyaviy nisbatlar va risk omillarining o‘zgarishi 
rentabellik darajalariga qanday ta’sir etishini o‘rganishgan. Tadqiqot AQSh banklari faoliyatining 1992–2014-
yillar oralig‘idagi ma’lumotlari asosida amalga oshirilgan bo‘lib, u moliyaviy natijalarning risk omillari bilan o‘zaro 
bog‘liqligini empirik tarzda isbotlab beradi.

T A D Q I Q O T  M E T O D O L O G I YA S I
Biz mazkur tadqiqotning metodologik asoslarini quyidagicha ko‘rishimiz mumkin. 

R – daromad (revenue), S – xarajatlar (costs), EA – daromadli aktivlar (earning assets), EL – kutilgan 
yo‘qotish (expected loss), TA – jami aktivlar (total assets), RRC – risk zaxirasi uchun kapital (risk-required 
capital), PBT soliqdan oldindigi daromad (profit before tax), PAT – soliqdan keyingi daromad (profit after tax), 
Equity – aksiyadorlik kapitali (shareholder equity).

A.Sokol  va boshqalar hammuallifigida bajarilgan tadqiqotda banklarning kapital va aktivlar rentabelligining 
o‘zgarish tendensiyasiga kredit riski nisbati (CRR, Credit risk ratio)ning taʼsirini baholashga eʼtibor qaratadi [8]. 
Kredit riski nisbatini aniqlashda ular quyidagi formuladan foydalanishadi:

Bu  yerda, GV of DLL – shubhali va umidsiz kreditlarning yalpi qiymati, related interest – mos ravishda 
foizlar bo‘yicha hisoblangan qiymat, TNB loans – jami va no-bank kreditlar, OBS – balansdan tashqari 
operatsiyalarni anglatadi.

Yuqoridagi tadqiqotlarda tijorat banklarining daromadliligini taʼminlash va baholashda kredit riski bilan 
bog‘liq ko‘rsatkichlardan foydalangan holda rentabellik ko‘rsatkichlari tahlil etilgan. Umuman olganda, 
banklarning daromadliligiga to‘g‘ridan taʼsir etuvchi rentabellik darajasining shakllanishiga bevosita va bilvosita 
taʼsir etuvchi moliyaviy ko‘rsatkichlar tizimlashtirilgan. Ularning aksariyati rentabellikka taʼsir etuvchi omillarni 
turli jihatlardan shakllanishi bo‘yicha tahlillarni amalga oshirgan. 

Bizningcha, ko‘plab tadqiqotlarda banklarning moliyaviy barqarorligiga taʼsir etuvchi omillarning riskka 
uchrashi nuqtai nazaridan yondashilganligini kuzatish mumkin. Bunda rentabellik ko‘rsatkichlarining 
banklarning moliyaviy faoliyatini amalga oshirishda vujudga keladigan risklarning taʼsirini pasaytirish orqali 
banklarning daromadliligini oshirishga qaratilgan ilmiy xulosalar shakllantirilgan. Bu esa, banklarning moliyaviy 
barqarorligini taʼminlashda oldindan qarorlarni qabul qilishga bo‘lgan imkoniyatlarni berishi bilan alohida 
ahamiyat kasb etadi, deb o‘ylaymiz. 

B.Kapraru va boshqlar tomonidan birgalikda bajargan tadqiqotida Yevropa banklarining daromadliligini 
tahlil etishga eʼtibor beradi [9]. Jumladan, 2004-2011 yillar oralig‘ida Ruminiya, Vengriya, Polsha va Chexiya 
Respublikasi kabi davlatlardan 143 ta tijorat bankining daromadliligini baholashga harakat qilgan. Ular 
banklarning aktivlar rentabelligi, kapital rentabelligi va oizli daromadlari kabi ko‘rsatkichlarini tahlil etishga eʼtibor 
berishgan. Bunda bank boshqaruvi samaradorligi, kapital monandligi oshib borishi har qanday holatda bank 
daromadliligiga jobiy taʼsir etishini, kredit riski va inflyatsion jarayonlar aktiv va kapital o‘rtacha rentabelligini 
aniqlashga xizmat qilishini taʼkidlab o‘tishadi. Shuningdek, yirik banklarda foiz daromadlari bankning hajmiga 
nisbatan teskari proporsional ekanligini ham asoslab beradi

F.Sari va boshqalar hammualliflikda amalga oshirgan tadqiqotda aktivlar rentabelligining shakllanishiga 
taʼsir etuvchiko‘rsatkichlarni tizimlashtirib beradi [10]. Ularga ko‘ra, kapital monandligi, krdeti-depozit nisbati, 
qaytarilmagan kreditlar, foizli daromadlari, operatsion xarajatlarning operatsion daromadlariga nisbati 
ko‘rsatkichlarining 2013-2017-yillarda Indoneziya valyuta birjasida listinga kiritilgan 35 ta tijorat banklari 
faoliyatida vujudga kelgan tendensiyalarni tahlil qilib, ilmiy xulosalarini shakllantirib beradi. Ular xulosalariga 
binoan, aktivlar rentabelligiga foizli daromadlar o‘rtasida kuchli ijobiy bog‘liqlik mavjudligini, kredit-depozit 
nisbati taʼsirga ega emasligi va kapital monandligi, qaytarilmagan kreditlar va operatsion faoliyat teskari taʼsirga 
ega ekanligini asoslab berishadi. 

Bizningcha, banklarning faoliyat rentabelligiga turli davlatlarda banklarning bir xususiyatdagi moliyaviy 
faoliyat ko‘rsatkichlari turlicha taʼsir etuvchi ahamiyatga ega ekanligini ko‘rish mumkin. Bu esa, har bir bankning 
faoliyat ko‘rsatkichlari o‘z rentabelligiga o‘ziga xos tarzda taʼsirga ega ekanligini xulosa qilish mumkin. Bu esa, 
banklar faoliyatida moliyaviy barqarorlikning taʼminlanishida daromadlar barqarorligida rentabellikni taʼminlash 
individual xususiyatga ega bo‘lishini ifodalab beradi. Shu boisdan, tijorat banklari faoliyatida rentabellikning 
rivojlanish tendensiyalarida umumqabul qabul qilingan yondashuvlar asosida baholash maqsadga muvofiq 
ekanligini inobatga oilsh zarur hisoblanadi.

T A H L I L  V A  N A T I J A L A R
Biz tadqiqotlarimiz davomida ko‘rib o‘tgan DuPont modelini ham ko‘rib chiqish maqsadga muvofiq 

hisoblanadi. Mazkur model moliyaviy rentabellikni baholashning tabaqalashtirilgan formulalarini o‘zidaaks 
ettirib, baholash piramidasi deb aytish ham mumkin.

Unga ko‘ra, aksariyat hollarda kapital rentabelligini baholashga qaratilgan bosqichlarni o‘z ichiga olishini 
qayd etish lozim. Ushbu metod orqali bankning ham balans, ham moliyaviy natijalar (daromad) to‘g‘risidagi 
hisobotlari ko‘rsatkichlarini baholashga imkon beradi. Shuningdek, hisobot natijalarining umumiy jihatlariga 
eʼtibor qaratib, investitsion faoliyatning tayanch xulosalarini shakllantirishga imkon beradi.

1-rasm. Moliyaviy nisbatlar (DuPont) piramidasi tahlil metodi [11]

Mazkur metod orqali kapital rentabelligining vujudga kelishi va uning barcha taʼsir etuvchi omillarini 
aniqlashga imkoniyat berib, moliyaviy qarorlarni qabul qilishda muhim ahamiyatga ega bo‘lishini taʼkidlash 
lozim. Ushbu metod amerikalik moliyaviy tahlilchi, ekspert F.D. Brovn (Frank Donaldson Brown, 1885-1965 
yy.) tomonidan ishlab chiqilgan bo‘lib, uning 1921-1924 yillarda General Motors (GM) Corporationning 
moliyaviy direktori bo‘lib ishlagan paytlarda DuPont (1802 yilda tashkil etilgan Amerika-Fransiya kimyo sanoati 
kompaniyasi) kompaniyasi moliyaviy metodlarini qo‘llash orqali GM korporatsiyasini boshqarish samaradorligini 
sezilarli darajada oshirishga erishgan. Shu boisdan, hozirgi kunga qadar mazkur nomostidagi moliyaviy 
baholash piramidasi moliyaviy tahlilchilar tomonidan foydalanib kelinmoqda.

Banklarning har bir moliyaviy faoliyati va uning kapital rentabelligiga taʼsir qilish darajasini baholashda 
moliyaviy nisbatlar piramidasi (DuPont analysis) alohida rol o‘ynashini ko‘rish mumkin (1-rasmga qarang). 
Mazkur metod orqali bankning har bir moliyaviy faoliyat nuqtasining rentabellikni shakllantirishdagi rolini aniq 
tasavvur qilish va baholashga imkon berishini taʼkidlash lozim. O‘z navbatida, qaysi va qanday tashqi va ichki 
omillarning moliyaviy barqarorlik yoki daromadlilik darajasiga taʼsirini aniqlashga xizmat qilishi bilan o‘ziga xos 
xususiyat kasb etadi. 

Bizningcha, moliyaviy nisbatlar piramidasi asosida moliyaviy faoliyatning bosqilarini baholash aniq 
moliyaviy boshqaruv xulosalarini shakllantirishga shart-sharoit yaratib beradi. Bu esa, tashqi yoki ichki 
omillarning taʼsir miqyosini aniqlash asosida banklarning moliyaviy barqarorligini samarali boshqarishga xizmat 
qilishini taʼkidlash lozim. 

A.Idris va boshqalar tomonidan amalga oshirilgan tadqiqotda Indoneziya Bank Tabungan Negara bankining 
2019-2021 yillar mobaynidagi moliyaviy natijalarining rentabellik va sof foyda marjasi rakursidan foydalangan 
holda tahlil qilinadi [12]. Ularning fikricha, mazkur bankning moliyaviy natijadorligi past bo‘lib, aktivlarning 
rentabelligi o‘zining maqsad ko‘rsatkichlariga yeta olmayotganligini qayd etib o‘tadi. Shuningdek, ushbu bank 
o‘zining aktivlari rentabelligi yilma-yil oshirish imkoniyaga ega ekanligi aniqlanadi. U quyidagi 1-jadvalda 
keltirilgan mezon ko‘rsatkichlari (Indoneziya banki qoidalari) asosida o‘z tadqiqoti tahlillarini amalga oshiradi:

1-jadval. Moliyaviy natijalar standart nisbati

Ko‘rsatkich nomi Monetar regulyatr 
standarti Yaxshi emas Yaxshi Juda yaxshi

Sof foyda marjasi 3% - 9,5 % ≤0%-3% ≥3,1% - 9,5 % ≥9,6 %

TATO (jami aktiv 
aylanmasi) 2 marta ≤2 marta ≥2 marta ≥2 marta

ROA 0,5 % – 1,25 % ≤0% - 0,5% ≥0,6% - 1,25% ≥1,26%

1-jadvaldan ko‘rinib turibdiki, sof foyda marja darajasining 3 foizdan ortiq bo‘lishi, jami aktivlarning 
o‘rganilayotgan muddat davomida kamida 2 marta aylanishi va aktivlar rentabelligi 1 foizdan kam bo‘lmasligi 
holatlari mezon ko‘rsatkichlari sifatida qayd etilganliinko‘rish mumkin. Mazkur mezonlar yordamida banklarning 
moliyaviy natijalari samaradorligini baholashda foydalanishda ahamiyatga ega bo‘lmoqda. 

Bizningcha, banklarning daromadlilik darajasini oshirishda uning rentabellik ko‘rsatkichlarini bosqichma-
bosqich shakllanish jaaryonlarida tahlil etilishi aktiv yoki kapitalning har bir harakatini tahlil qilishga imkon 
beradi ekan. Shu boisdan,rentabellikni bosqichma-bosqich tahlil qilish maqsadga muvofiq hisoblanadi. 

B.Kusi va boshqalar birgalikda amalga oshirgan tadqiqotda Gana banklarining moliyaviy natijalari 
to‘g‘risidagi ko‘rsatkichlarning DuPont metodi asosida tahlil qiladi [13]. Ular bank daromadlarining kamayish 
davrida kapital rentabelligining o‘zgarish tendensiyalarini baholashga eʼtibor qaratishadi. Ular tomonidan kichik 
kvadratlar usuli regressiya metodidan foydalangan holda kapital rentabelligiga taʼsir etuvchi omillar baholanadi. 
Unga ko‘ra, mamlakatdagi xorijiy banklar daromadlar kamayishi davrida samarali faoliyat borgan bo‘lsa, 
mahalliy banklar daromadlar kamayishidan oldin samarali faoliyat olib borganligi aniqlanadi. Shuningdek, 
kapital rentabelligiga operatsion foyda marjasi va aktivlar aylanmasi va livereji sezilarli taʼsir etadi etgan. Shu 
bilan birga, soliqlar daromad kamayishni boshlagunga qadar ijobiy taʼsir etganligi aniqlanadi. 

B.Kusi va boshqalar tomonidan yuqorida keltirilgan tadqiqotlarning davomi sifatida global moliyaviy inqirozi 
davrida va undan keyingi muddatlarda Gana banklarining daromadliligini tahlil etadi [14]. Ular 2006-2012 yillarda 
25 ta tijorat bankining moliyaviy natijalari baholaydi. Ularning fikricha, kapital rentabelligiga operatsion foyda, 
aktivlar aylanmasi, bank livereji (aktivlarning kapitalga nisbati), foizlar yuki kabi ko‘rsatkichlar bank daromadliligi 
(kapital rentabelligi)ga ijoy va sezilarli taʼsir etayotganligini asoslab beriladi. Bank daromadliligining 94 foiz 
tebranishini mazkur metod va ko‘rsatkichlar orqali bilan yaxshiroq tushuntirib berish mumkinligini qayd etib 
o‘tishadi.

X U L O S A  V A  T A K L I F L A R
Umuman olganda, banklarning daromadliligini baholashda uning shakllanishiga taʼsir ko‘rsatuvchi omillarni 

tizimlashtirish muhim ahamiyatga ega bo‘lmoqda. Jumladan, aktivlar va kapital rentabelligi, foizli daromadlarning 
shakllanishi kabi ko‘rsatkichlarga taʼsir etuvchi aktivlar aylanmasi, soliq yuki, kapital aylanmasi, foizlar yuki va 
bank leviriji kabi omillarni tizimlashtirgan holda baholashlarni amalga oshirish asosida banklarning moliyaviy 
barqarorligini taʼminlash mumkin ekan.

Fikrimizcha, banklarnign moliyaviy barqarorligiga taʼsir etuvchi moliyaviy natijalar bilan birga, nomoliyaviy 
xususiyat kasb etadigan tshqi va ichki omillarni ham tizimlashtirish asosida baholashlarni amalga oshirish 
maqsadga muvofiq hisoblanadi. Nomoliyaviy xususiyat kasb etadigan ko‘rsatkichlar sirasiga bank xodimlarining 
salohiyati, boshqaruv qarorlarining sifati va mamlakatdagi siyosiy, iqtisodiy va ijtimoiy barqarorlikning taʼminlaishi 
kabi jihatlarni inobatga olish muhim hisoblanadi. 

Banklarning moliyaviy barqarorligini shakllantirishda ularning daromadlilik darajasi asosiy omil vazifasini 
bajaradi ekan. Shu boisdan, banklarning daromadlilik darajasini tahlil qilib borish va unga mos ravishda 
moliyaviy qarorlarni qabul qilishda ichki va tashqi omillar, moliyaviy natijalarning taʼsirini baholash bank 
strategiyasini ishlab chiqishda asosiy elementlar shaklida gavdalanar ekan. 

